
ЎЗБЕКИСТОН РЕСПУБЛИКАСИ НОМИДАН
Ҳ У К М


2023 йил 29 август куни, жиноят ишлари бўйича Сирғали туман судининг очиқ суд мажлиси ўз биносида бўлиб, раислик қилувчи З.Бобонов, судья ёрдамчиси Ш.Жалилов, тарафлардан давлат айбловчиси Сирғали туман прокурорининг катта ёрдамчиси Н.Рустамов, судланувчи У.Худайбердиева ва унинг адвокати М.Одилов ҳамда жабрланувчи Г.Сайидованинг иштирокида, Худайбердиева Уктамхон Эгамбердиевнага оид 1-1011-2304/285-сонли жиноят иши кўриб чиқилди.
Худайбердиева Уктамхон Эгамбердиевна (Xudayberdiyeva Uktamxon Egamberdiyevna), 1971 йил 14 октябрда Наманган вилоятида туғилган, ўзбек, Ўзбекистон фуқароси, маълумоти ўрта, ишсиз, оилали, 3 нафар фарзанди бор, судланмаган, Наманган вилояти, Янгиқўрғон тумани, Нанай қишлоғи, Қайроқи кўчаси, 25-уйда рўйхатда туриб, Наманган шаҳри, Давлатобод тумани, Ғалаба кўчаси, 10А-уйда яшайди, “шахсий кафиллик” эҳтиёт чораси қўлланилган,
Ўзбекистон Республикаси ЖК 168-моддаси 2-қисмининг “а” банди билан айбланган.
Суд, судланувчи, фуқаровий даъвогар вакили ва гувоҳларнинг кўрсатувларини тинглаб, жиноят иши ҳужжатларини ўрганиб чиқиб, ишда мавжуд бўлган далилларга баҳо бериб, қуйидагиларни

А  н  и  қ  л  а  д  и:

Судда аниқланишича, У.Худайбердиева Тошкент шаҳри, Сирғали туманида яшовчи Г.Сайидованинг кийим-кечак сотишидан хабар топгач, унинг мулкини фирибгарлик йўли билан қўлга киритиш мақсадида, 
2022 йил октябрь ойининг бошларида, Г.Сайидовага қўнғироқ қилиб, унга ўзи ҳам савдо фаолияти билан шуғулланишини, болалар ва катталар кийим-кечакларини улгуржи сотиб олишини ва пулини 20 кун ичида тўлашини билдириб, уни алдаб, ишончига кириб, умумий нархи 72.356.000 сўмлик (анча миқдордаги) 24 турдаги болалар ва катталар кийим-кечакларини фирибгарлик йўли билан қўлга киритиб, Г.Сайидовани алдаб кетган.
Судланувчи У.Худайбердиева суд мажлисида, айбига тўлиқ иқрор эканини билдириб, бир неча йилдан буён кийим-кечак савдоси билан шуғулланиб келиши, 2022 йил сентябрь ойининг ўрталарида таниши Ф.Эшпўлатова қўнғироқ қилиб, бир дугонасида катталар ва болалар кийимлари борлигини айтиб, шуни сотиб беришда ёрдам сўрагани, у рози бўлиб, Ф.Эшпўлатовадан кейинчалик унга исми-шарифи маълум бўлган ва аслида Ф.Эшпўлатованинг дугонаси эмас, опаси бўлган Г.Сайидованинг телефон рақамини олиб, у билан телефон орқали гаплашгани, ҳақиқатдан ҳам Г.Сайидова билан умумий қиймати 72.356.000 сўмлик 24 хил турдаги болалар ва катталар кийим-кечакларини сотиб олиш ва пулини 20 кун ичида беришга келишгани, кейин ўғли О.Араббоевга айтиб, 2022 йил 4  ва 11 октябрь кунлари Тошкент-Наманган йўналиши бўйича қатнайдиган таксилар орқали, икки марта бўлиб-бўлиб, жами 14-15 қопда умумий қиймати 72.356.000 сўмлик болалар ва катталар кийим-кечакларини Г.Сайидовадан олиб кетгани, олинган кийим-кечакларнинг ярми ёзги кийимлар бўлгани сабабли ўз вақтида сота олмасдан, бошқа маҳсулотларга бартер қилгани, сотилган қисмининг пулини эса турмуш ўртоғининг даволаниши учун ишлатиб қўйгани, шу сабабли Г.Сайидованинг пулини ўз вақтида бера олмагани, ҳозирда зарарнинг 58.000.000 сўмини қоплагани, қолган қисмини ҳам қоплашга ҳаракат қилаётгани, бироқ айни пайтда имкони бўлмагани, суд томонидан имконият берилса зарарнинг қолган қисмини 2023 йил 10 сентябрга қадар тўлиқ қоплаб бериши, қилмишидан чин кўнгилдан пушаймонда экани ҳақида кўрсатув бериб, суддан енгилроқ жазо тайинлашни сўради.
Суд, У.Худайбердиевани ўзганинг анча миқдордаги мулкини фирибгарлик йўли билан қўлга киритганликдаги айби, ўзининг судда айбига тўлиқ иқрорлик билдириб берган кўрсатувидан ташқари, суд мажлисида тўпланган, текширилган ва ҳуқуқий баҳо берилган қуйидаги далиллар, яъни:
жабрланувчи Г.Сайидованинг суд мажлисида, турмуш ўртоғи 
2019 йилнинг бошларига қадар хориж мамлакатларидан импорт қилинган ҳар хил кийим-кечакларни улгуржи тарзда олиб, дўконларга тарқатиш билан шуғулланиб келгани, 2019 йилнинг бошларида эса савдо билан шуғулланишни тўхтатиб, Туркияга ишлаш учун кетгани, турмуш ўртоғи сотишга улгурмаган анчагина кийим-кечаклар уйда қолиб кетгани, 2022 йилнинг сентябрь ойларида синглиси Ф.Эшпўлатовага сотилмай қолиб кетган кийим-кечакларни сотишда ёрдам беришни сўрагани, чунки синглиси илгари кийим-кечак фабрикасининг савдо бўлимида ишлагани, синглиси бу ҳақда танишларига айтиб кўришини билдиргани, 2022 йил сентябрь ойининг охирларида, кейинчалик унга исми-шарифи маълум бўлган У.Худайбердиева қўнғироқ қилиб, сотиладиган кийим-кечаклар масаласида қўнғироқ қилаётганини, ўзи ҳам кийим-кечаклар савдоси билан шуғулланишини айтиб, кийим-кечакларини расмларини юборишни сўрагани, у барча кийимларни расмларини ва нархларини рўйхатини тузиб, телеграм орқали У.Худайбердиевага юборгани, У.Худайбердиева 24 хил турдаги 72.356.000 сўмлик катталар ва болалар кийим-кечакларини танлаб, шуларни жўнатиб юборса, маҳсулотлар учун 3000 АҚШ долларини дарҳол беришини, қолганини 20 кун ичида беришини айтгани, у У.Худайбердиеванинг таклифига рози бўлгани, шундан кейин У.Худайбердиева 2022 йил 4 октябрь ва 11 октябрь кунлари иккита автомашина юбориб, 24 хил турдаги жами 72.356.000 сўмлик катталар ва болалар кийимларини олиб кетгани, У.Худайбердиевадан маҳсулотлар учун дастлаб 3000 АҚШ доллари беришни ваъда қилгани ҳақида сўраганида, у маҳсулот оладиган мижози кетиб қолганини, шу сабабли 
20 кун ичида маҳсулотларнинг пулини тўлиқ қилиб беришини билдиргани, бироқ келишилган муддат тугаса-да, У.Худайбердиева ҳар хил баҳоналарни қилиб, пулни бермай юргани, тўрт ой давомида У.Худайбердиевадан пулини беришни ёки маҳсулотларни қайтаришни сўраб тургани, бироқ У.Худайбердиева ундан сабр қилиб туришни сўраб, пулни бермай келгани, ҳатто уни ички ишлар идораларига мурожаат қилиши ҳақида огоҳлантиргани, бироқ натижа бўлмагач, 2023 йил 
15 февралда ички ишлар идораларига мурожаат қилишга мажбур бўлгани, У.Худайбердиева дастлабки тергов жараёнида ва суд томонидан зарарни тўлаш учун берилган муддатда зарарнинг 58.000.000 сўмини қоплагани, зарарнинг қопланмаган 14.356.000 сўмини ундириб беришни сўраши ҳақидаги;
гувоҳ О.Араббоевнинг суд мажлисида, У.Худайбердиева онаси бўлиши, ҳақиқатдан ҳам 2022 йил октябрь ойининг бошларида онаси Тошкент шаҳридан кийим-кечаклар сотиб олганини айтиб, уларни Тошкент шаҳридан олиб келишга ёрдам беришни сўрагани, шу сабабли у 2022 йил 4 октябрь куни Тошкент-Наманган йўналиши бўйича қатновчи такси ҳайдовчиларидан бирига буюртма бериб, 9 қопга жойланган кийим-кечакларни, 2022 йил 11 октябрь куни эса бошқа такси ҳайдовчиси орқали 5 қопга жойланган кийим-кечакларни қабул қилиб олгани, ушбу кийим-кечаклар масаласида Г.Сайидова билан гаплашмагани, онаси билан Г.Сайидованинг ўртасидаги келишувга аралашмагани, фақат онаси айтгани учун автомашина ташкиллаштириб, кийим-кечакларни олиб кетишда ёрдам бергани ҳақидаги кўрсатувлари, шунингдек, Г.Сайидованинг аризаси, ихтиёрий равишда тақдим қилинган нарсани олиш ҳақидаги баённома, нарсани кўздан кечириш баённомаси, Г.Сайидова томонидан тақдим этилган, ўзи ва У.Худайбердиева ўртасидаги телеграм орқали ёзишмалари матнлари, У.Худайбердиеванинг тилхати, Г.Сайидова ва У.Худайбердиева ўртасидаги сўзлашувлар стенограммаси, юзлаштириш баённомаси ҳамда жиноят ишида тўпланган бошқа далиллар йиғиндиси билан исботланган деб ҳисоблайди.
Суд, У.Худайбердиеванинг ўзганинг анча миқдордаги мулкини фирибгарлик йўли билан қўлга киритган ҳаракатлари Ўзбекистон Республикаси ЖК 168-моддаси 2-қисмининг “а” банди билан тўғри квалификация қилинган деб ҳисоблайди.
Суд, У.Худайбердиевага жазо тайинлаш масаласини муҳокама қилиб, унинг айбига тўлиқ иқрорлиги ва қилмишидан чин кўнгилдан пушаймонлигини жазони енгиллаштирувчи ҳолатлар деб, жиноятни ғараз ва паст ниятларда содир қилганини жазони оғирлаштирувчи ҳолатлар деб ҳисоблаб, шу билан бирга жиноят оқибатида етказилган зарарнинг 80 фоиздан ортиқроғи қопланганини, шунингдек, унинг шахсини, аёл киши эканини, илгари судланмаганини инобатга олиб, унга нисбатан қонун санкцияси доирасида озодликни чеклаш жазосини тайинлашни ва маълум муддатда зарарнинг қолган қисмини қоплаш мажбуриятини юклашни лозим топади.
Шунингдек суд, жиноят оқибатида етказилган зарарнинг қопланмаган 14.356.000 сўмини У.Худайбердиевадан жабрланувчи Г.Сайидованинг фойдасига ундиришни белгилашни лозим топади.
Ўзбекистон Республикаси ЖПК 454-457, 460, 463, 465-468, 471-473-моддаларига амал қилиб, суд

Ҳ У К М   Қ И Л А Д И :  

Худайбердиева Уктамхон Эгамбердиевна (Xudayberdiyeva Uktamxon Egamberdiyevna) Ўзбекистон Республикаси ЖК 168-моддаси 
2-қисмининг “а” бандида назарда тутилган жиноятни содир қилганликда айбли деб топилсин ва унга шу модда билан 3 йил озодликни чеклаш жазоси тайинлансин.
У.Худайбердиеванинг кеч соат 22:00 дан эрталаб соат 06:00 га қадар 
ўзи яшайдиган Наманган шаҳри, Давлатобод тумани, Ғалаба кўчаси, 
10А-уйдан чиқиши чеклансин.
У.Худайбердиевага устидан назорат қилувчи органнинг розилигисиз яшаш жойини ўзгартирмаслик, Ўзбекистон Республикаси ҳудудидан чиқмаслик каби қўшимча чекловлар юклатилсин.
Шунингдек, У.Худайбердиевага ҳукм қонуний кучга киргандан сўнг 2(икки) ой муддатда жиноят оқибатида жабрланувчи Г.Сайидовага етказилган моддий зарарнинг қопланмаган 14.356.000 сўмини тўлиқ қоплаш мажбурияти юклатилсин.
У.Худайбердиевага Ўзбекистон Республикаси ЖК 481-моддасида назарда тутилган, озодликни чеклаш тариқасидаги жазони ўташдан қасддан бўйин товлаган, шунингдек суд томонидан ўз зиммасига юкланган мажбуриятларни бажармаган тақдирда, суд озодликни чеклаш жазосининг ўталмай қолган муддатини бошқа турдаги жазо билан алмаштириши мумкинлиги тушунтирилсин.
Жазо муддати ҳукм ижрога қаратилган кундан бошлаб ҳисоблансин.
Ҳукмнинг ижроси Наманган шаҳар ИИО ФМБ Пробация гуруҳи зиммасига юклатилсин.
Ҳукм қонуний кучга киргач У.Худайбердиевага нисбатан қўлланилган “шахсий кафиллик” эҳтиёт чораси бекор қилинсин.
У.Худайбердиевадан жиноят оқибатида етказилган моддий зарарнинг қопланмаган 14.356.000 сўми жабрланувчи Г.Сайидованинг фойдасига ундирилсин.
Ҳукмдан норози томонлар ҳукм эълон қилинган кундан, судланувчи ва жабрланувчи эса ҳукм нусхасини олган кундан бошлаб йигирма сутка ичида шу суд орқали Тошкент шаҳар судининг жиноят ишлари бўйича судлов ҳайъатига апелляция тартибида шикоят ва протест келтиришга ҳақлидирлар.


Раислик қилувчи			  	имзо	    	     	     	    З.Бобонов

